
Монгол Улсын Их Хурлын 2015 оны намрын ээлжит чуулганы Аюулгүй байдал, гадаад бодлогын байнгын хорооны 2016 оны

01 дүгээр сарын 14-ний өдөр /Пүрэв гараг/-ийн 
хуралдааны гар тэмдэглэл
 
          Аюулгүй байдал, гадаад бодлогын байнгын хорооны дарга Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав. 
 
         Ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 12 цаг 43  минутад  Төрийн ордны “В” танхимд эхлэв. 
 
           Чөлөөтэй: З.Энхболд, Д.Бат-Эрдэнэ;
           Тасалсан: Сүхбаатарын Батболд, Х.Баттулга, Н.Номтойбаяр, О.Содбилэг, Л.Цог.

Ж.Энхбаяр: -Ажлын хэсэг байгуулах болон Байнгын хорооны даргыг сонгох асуудлыг хэлэлцэж, бусад асуудлыг хойшлуулах саналыг дэмжье гэсэн санал хураалт явуулъя.

Зөвшөөрсөн                9
           Татгалзсан                  2
           Бүгд                            11
           81.8 хувийн саналаар дэмжигдлээ.

Нэг. Ажлын хэсэг байгуулах тухай Байнгын хорооны тогтоолын төсөл

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Т.Наранхүү нар байлцав.

Ж.Энхбаяр: -Олон улсын гэрээний тухай /шинэчилсэн найруулга/ болон холбогдох бусад хуулиудын төслийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Н.Энхболд, ажлын хэсгийн гишүүдээр Улсын Их Хурлын гишүүн Ц.Баярсайхан, Д.Дэмбэрэл, С.Оюун, Р.Амаржаргал, Ж.Энхбаяр нарын бүрэлдэхүүнтэй байгуулахыг дэмжье гэсэн хураалт явуулъя.

Зөвшөөрсөн                9
           Татгалзсан                  2
           Бүгд                           11
           81.8 хувийн саналаар дэмжигдлээ.

Уг асуудлыг 12 цаг 50 минутад хэлэлцэж дуусав.

Хоёр. Байнгын хорооны даргыг сонгох тухай

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Т.Наранхүү нар байлцав.

Байнгын хорооны даргад нэр дэвшигчийн талаарх саналыг Улсын Их Хурал дахь “МАХН-МҮАН”-ын Шударга ёс эвслийн бүлгийн дарга, Улсын Их Хурлын гишүүн Н.Батцэрэг танилцуулав.

Нэр дэвшигчтэй холбогдуулан Улсын Их Хурлын гишүүн Н.Энхболд санал хэлэв.

Ж.Энхбаяр: -Байнгын хорооны даргаар Улсын Их Хурлын гишүүн М.Сономпилийг томилохыг дэмжье гэсэн санал хураалт явуулъя.

Зөвшөөрсөн              11
           Татгалзсан                  1
           Бүгд                           12
           91.7 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Цолмон Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 17 минут үргэлжилж, ирвэл зохих 19 гишүүнээс 12 гишүүн ирж, 63.1 хувийн ирцтэйгээр 13 цаг 00 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ ГАДААД БОДЛОГЫН  


БАЙНГЫН ХОРООНЫ ДАРГА Ж.ЭНХБАЯР

Тэмдэглэл хөтөлсөн:


ПРОТОКОЛЫН АЛБАНЫ 


ШИНЖЭЭЧ М.НОМИНДУЛАМ

 МОНГОЛ УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
2016 ОНЫ 01 ДҮГЭЭР САРЫН 14-НИЙ ӨДӨР /ПҮРЭВ ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Энхбаяр: -Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц 19-өөс 11, 57.9  хувийн ирцтэй өнөөдрийн хурлыг нээснийг мэдэгдье. Хоёр асуудал хэлэлцэнэ. 

1.Ажлын хэсэг байгуулах тухай Байнгын хорооны тогтоол.

2.Байнгын хорооны даргыг томилох тухай хоёр асуудал байгаа. 

Нийт төлөвлөгдсөн 6 асуудлаас бусад 4 асуудлыг нь ирэх 7 хоногт хойшлуулах уу? Гадаад хэргийн яам хүсэлт тавиад яаралтайгаар ирэх 7 хоногт Давос явах ажилтай. Ингээд Хөгжлийн хамтын ажиллагааны тухай Монгол Улс, Турк Улсын Засгийн газар хоорондын хэлэлцээрийн төсөл зөвшилцөх байгаа юм. Зарим улс оронтой дипломат харилцаа тогтоох тухай тогтоолын төсөл хэлэлцэх эсэх асуудал байгаа. Тэгээд явахаасаа өмнө шийдээд явахгүй бол тодорхой хугацаа хойшлоод Давосын арга хэмжээ чинь урт хугацаанд үргэлжилнэ гэж байна. Хүсэлт тавьсан. Төлөвлөсөн ажил байгаа юм шиг байна. Хурдан хэлэлцэх үү гишүүд ээ? Нэг нууцын асуудал байгаа. Энэ  хаалттай явагдах горимтой. Мөн Монгол Улсын Ерөнхийлөгчөөс санаачилсан байнга төвийг сахих тухай хуулийн төсөл. Ийм асуудлууд байна. Төлөвлөгдсөн ажлууд ийм 6 асуудал байгаа юм. Хоёр асуудлаа салгаад хурдавчилсан маягаар шийдэх үү? Гэхдээ үүн дээр санал хураах ёстой. Яагаад вэ гэхээр хэлэлцэх асуудал батлагдсан учраас санал хураагаад санал хураалт явуулъя. Хоёр асуудал буюу ажлын хэсэг байгуулах, Байнгын хорооны даргыг томилох асуудлыг хэлэлцье. Бусдыг нь хойшлуулъя. Ирсэн хүмүүсийг буцаагаарай манайхан гараад. 81.8 хувийн саналаар асуудал батлагдлаа. 

Нэг. Ажлын хэсэг байгуулах тогтоолын төсөл

Ажлын хэсэг байгуулах тогтоолын төсөл байгаа. Олон улсын гэрээний тухай хуулийн шинэчилсэн найруулга Гадаад хэргийн яам, Засгийн газраас өргөн баригдсан. Уг төсөлтэй холбогдуулаад Засгийн газрын тухай хуулийн зарим хэсгийг хүчингүй болсонд тооцох тухай, Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай ийм хуулийн төслүүдийг хэлэлцэнэ. 

Үүнийг хэлэлцэхийн тулд ажлын хэсэг байгуулж явъя гэж санал оруулж байна. Тэгээд эхний ээлжид ажлын хэсгийн ахлагчаар Улсын Их Хурлын гишүүн Нямаагийн Энхболдыг Олон улсын гэрээний тухай хуулийн шинэчилсэн найруулгын төслийг хариуцсан ажлын хэсгийн ахлагчаар тавья. Энд саналаараа гишүүд оролцох бололцоотой. Гишүүдээс санал авсан Ц.Баярсайхан, Д.Дэмбэрэл, С.Оюун гишүүн болъё гэж саналаа өгсөн байна. Энэ дотор Амаржаргал гишүүн нэмж оръё гэж бодож байна. Би оръё. Ингээд 5 хүний бүрэлдэхүүнтэйгээр ажлын хэсэг байгуулъя. Санал хураалт явуулъя. 

81.8 хувийн саналаар Байнгын хорооны тогтоолын төслийг батлах нь зүйтэй гэж баталлаа.

Хоёр. Байнгын хорооны даргыг сонгох тухай

Байнгын хорооны даргыг томилохтой холбогдуулаад Монгол ардын хувьсгалт нам, Монголын үндэсний ардчилсан намын Шударга ёс эвслийн бүлгээс танилцуулгыг бүлгийн дарга Батцэрэг  хийнэ. 

Н.Батцэрэг: -Баярлалаа. Байнгын хорооны дарга, эрхэм  гишүүдийн өдрийн амрыг эрье.

Шударга ёс эвслийн бүлгээс Аюулгүй байдал, гадаад бодлогын байнгын хорооны даргад сонгуулахаар Улсын Их Хурлын гишүүн  Мишигийн Сономпилийг нэр дэвшүүлснийг танилцуулж байна. 

Сономпил гишүүн армид салаан захирагчаас Батлан хамгаалахын сайд хүртэл дэвшин ажиллаж байсан. Улсын Их Хурлын гишүүнээр хоёр удаа, Засгийн газрын гишүүнээр хоёр удаа сонгогдож томилогдон ажиллаж байсан ийм туршлагатай улс төрч байгаа. Асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа. 

Ж.Энхбаяр: -Байнгын хорооны даргад нэр дэвшүүлэх асуудлаар үг хэлэх гишүүд байна уу? Нэр дэвшигчтэй холбогдуулаад нэр дэвшигчээс асуулт асуух, үг хэлэх гишүүд байна уу? Нямаагийн Энхболд.

Н.Энхболд: -Сономпил гишүүн энэ ажлыг хийж чадна гэж бодож байна. Ер нь манай Байнгын хороо би Улсын Их Хуралд сонгогдсоноос хойш гол төлөв энэ Аюулгүй байдал, гадаад бодлогын байнгын хороо, Төрийн байгуулалтын байнгын хороонд ажиллаж ирсэн. Ер нь аливаа бодлого манай Байнгын хороогоор гарахдаа улс төржилтөөс аль болох хол байх тусам энэ Байнгын хорооноос гарч байгаа шийдвэрүүд илүү оновчтой, урт настай хэрэгжих үндэслэлтэй. Тэгээд хэрэгжүүлж байгаа байгууллагууд нь зөв чиг баримжаа болж гарч ирсэн гэж дотроо бодож явдаг. Мөнгө төгрөг, санхүү эдийн засаг элдэв янзын холбоотой Байнгын хороод дээр маш их янз бүрийн юм гардаг юм байна лээ. Тэгэхээр нэгдүгээрт хэлэх гэж байгаа юм бол ялангуяа гадаад бодлогын асуудал дээр бид нар аливаа асуудлыг аль болохоор нэгдсэн ойлголцолд хүрч байж бүгдээрээ хүлээн зөвшөөрч байж ингэж баталж хэрэгжүүлж явах бол чухал. Бид нар шиг гео стратегийн, газар зүйн, уламжлалын, түүхийн өвөрмөц орчинтой манай улс шиг улсад гадаад бодлого дээрээ зангидсан гар шиг нэг байж явах зүгээр аливаа асуудлыг шийдэх тухай асуудал ерөөсөө орших, эс оршихуйтай холбоотой. Тэр болгон яриад байж болдоггүй ч гэсэн цаад агуулгаараа ийм чухал ач холбогдолтой байдаг учраас энэ Байнгын хороо байнга тийм байдлаар болж өгвөл бүх асуудалд консенсусаар шийдэж байх ёстой гэсэн байр суурьтай байдаг. Тэрийгээ Сономпил гишүүн даргаар сонгогдвол их сайн баримталж ажиллах байх гэж бодож байна.

Хоёрт, богинохон хугацаанд Байнгын хороог манай намаас нэрийг нь дэвшүүлж сонгогдсон Энхбаяр гишүүн ахалж ажилласан. Төрийн ажлын туршлагатай, өөрөө сайд хийж байсан. Энэ миний хувийн бодол, энэ аюулгүй байдал, батлан хамгаалахын асуудалд үнэн сэтгэлээсээ бас юм хийх юмсан, үр дүн гаргах юмсан, ахиц гаргах юмсан, хариуцаж байгаа салбарууд дээрээ төрийн бодлогын ноён нуруу, ирээдүйд зорилтыг зөв холбож явъя гэсэн ийм байр суурьтай хандаж ирсэн. Энэ хугацаанд бид нар хэд хэдэн чухал баримт бичгүүдийг боловсруулаад  хэлэлцээд Улсын Их Хурлаар батлуулчихсан байж байгаа. Маш чухал баримт бичгүүд. Ажлын хэсгүүд гарч ажилласан. Түүний мөрөөр Байнгын хорооны тогтоол гараад Засгийн газарт чиг үүрэг өгсөн байгаа. Одоо ялангуяа батлан хамгаалахтай холбоотой цэрэг, армитай холбоотой асуудал байвал хэд хэдэн хуулиуд бараг өргөн барьчихсан байх аа? Барих гэж байгаа билүү? Түрүүчээсээ барьж эхэлж байгаа. Бодлогын баримт бичгээ хүлээгээд байсан. Энэ зүйлүүдийг бодлогын баримт бичгийн хүрээнд, нөгөө талаар Засгийн газарт Байнгын хорооны тогтоолоор өгсөн чиг үүргүүдийн хэрэгжилтийн тал дээр манай Байнгын хорооны гишүүд бүгдээрээ Их Хурал дээр бас нэгдсэн байр суурьтай бусад гишүүдэд ойлгуулж энэ бол шийдэхгүй бол болохгүй тулгамдсан асуудлыг бид  нар нүдээр үзэж, гараар барьж мэдэрсэн учраас эд нарыг заавал шийдүүлэх тал дээрээ нэгдсэн байр суурьтай ажиллахад Байнгын хорооны шинэ дарга санаачилга гаргаж ажиллаасай гэж бодож байна. Би бас яг энэ ажлыг энэ байр сууринаас тэгээд сэтгэлээсээ үр дүн сайн хийж байсан Энхбаяр гишүүндээ Байнгын хорооныхоо гишүүдийнхээ өмнөөс хүргэх нь юу байдаг юм бэ, би лав хувиасаа сайн хийж байсан шүү, сайн ажиллаж байсан шүү гэж талархал илэрхийлэх хэрэгтэй байх гэж бодож байна. Тэмдэглэх хэрэгтэй. Манай бусад гишүүн ч гэсэн зөрөөд байхгүй байх гэж бодож байна. 

Ж.Энхбаяр: -Юунд баяр хүргээд байна. Баярлалаа. Эрх барьж байгаа Ардчилсан нам, Монгол ардын хувьсгалт нам, Монголын үндэсний ардчилсан намын улс төрийн зөвшилцлийн тусгасан бичиг баримтын дагуу Байнгын хороодын асуудлыг эвслийн бүлэгт шилжүүлж байна гэж ойлголоо. Энэ бол улс төрийн асуудал. Бид улс төрд соёлтой хандах ёстой. Үүнийг дэмжих ёстой. Ингээд нэр дэвшиж байгаа Сономпил сайдад, сайд байсан хүн Батлан хамгаалах яамны сайд байсан хүн энэ ажлыг хариуцлагатайгаар авч явна гэдэгт итгэж байна. Өнгөрсөн хугацаанд Байнгын хороо гурван гол чиглэлийг барин ажилласан.

Нэгдүгээрт, Гадаад бодлогын нэгдмэл байдлыг хангах асуудлыг Байнгын хороо онцгой анхаарсан. Энд манай Дэмбэрэл даргаар ахлуулсан ажлын хэсэг гарч Монгол Улсын төрийн байгууллагад байгаа гадаад бодлогын нэгдмэл байдал алдагдсан өнөөгийн байдалд үнэлэлт, дүгнэлт өгч энэ асуудлыг нэлээн цэгцэд оруулсан. Үүнийг бид нэлээн шахаж байгаа. Гадаад, дотоодод байгаа боловсон хүчин ялангуяа улс орон төлөөлж байгаа мэргэжлийн боловсон хүчнийг чадавхжуулах асуудал, мэргэжлийн хүнээр солих асуудлыг нэлээн шахаж ажилласан. Улмаар хууль эрх зүйн орчныг боловсронгуй болгох үүднээс Олон улсын гэрээний  тухай хууль, Гадаад бодлогын нэгдмэл байдлыг хангах тухай хуулиудыг боловсруулаад Засгийн газарт өгөөд, хэлэлцээд ойрын хугацаанд багтаж хийх ёстой хоёр зарчмын том хууль гадаад бодлогын салбарт байна. 

Өнгөрсөн хугацаанд хийсэн том ажил бол батлан хамгаалах төрийн бодлогыг бид баталж гаргаж чадлаа. Энэ бол парламентын дөрвөн жилийн хугацаанд том үр дүнтэй ажил гэж дүгнэгдэх ийм ажил болсон. Олон жил улс төрийн зөвшилцөлд хүрч чадахгүй байсан зэвсэгт хүчний байгуулалт түүнд орж байгаа бүрэлдэхүүн хэсэг болж байгаа тусгай чиг үүргийн байгууллагуудын статусын асуудал, цэргийн алба цэрэгжсэн байгууллагын асуудал нэг мөр болгож ойлголт өгч, энэ байгууллагуудын цаашдын хөгжилд суурь бодлогыг нь гаргаж өгсөн зүйл болоо. Үүнтэй холбоотойгоор батлан  хамгаалах салбарын дөрвөн багц хууль Монгол Улсын Ерөнхийлөгчөөс санаачлаад хэлэлцэгдээд уржигдар ажлын хэсэг эцсийн юмаа базаж дууссан. Одоо асуудал өргөн баригдана. Энэ бол манай Байнгын хорооны хүлээгдэж байгаа том ажил.

Мөн Байнгын хороо маань хийж чадсан томоохон зүйл бол Тагнуулын байгууллагын эрх зүйн байдлыг шинэчилж өөрчилж, шинэ эрх зүйн орчныг бүрдүүлсэн. Үүнтэй холбоотойгоор хуулийн хэрэгжилтийг Байнгын хороо очиж үзэх, шалгах, танилцах ийм том ажил бид нарт хүлээгдэж байгаа. Үнэхээр энэ хууль зөв болсон уу, буруу болсон уу, хэрэгжилт ямар байна вэ. Монгол Улс тусгай чиг үүргийн нэлээн олон байгууллага хамаарсан томоохон өөрчлөлт энэ хуультай холбоотойгоор хийгдсэн. Ийм гурван зүйл явагдлаа. 

Ингээд Байнгын хорооны даргаар Улсын Их Хурлын гишүүн Сономпилийг томилохыг дэмжье гэсэн томьёоллоор санал хураалт явуулъя. Гишүүд саналаа өгнө үү. 

12 гишүүн оролцож, 91.7 хувийн саналаар санал дэмжигдлээ. 

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэх гишүүнээр Цолмон гишүүнийг томилж байна. Өнөөдрийн хурал хаасныг мэдэгдье. 

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ 
                                                      М.НОМИНДУЛАМ

